
Багьа 7 гъурущАХИХЪАН
Ассаламу гIалайкум!

   Бегана нилъер гIумроялъул цойги тIамач, нилъеца 
дандчIвай гьабуна ЦIияб 20I9 соналда. Нахъа тараб сон 
букIана районалъул гIадамазе социалиябгун экономикияб ва 
культурияб рахъалъ церетIураблъун, гIуцIарухъанлъиялъул 
гIумроялъулъ лъикIаб лъалкI нахъе  тараблъун.
   Араб соналда нилъеца росабазул гIадамазул мурадал ва 
хIажалъаби тIураялда гIемерал хIалтIаби гьаруна: къачIана 
росабалъе нухал, рахъана лъинал, церетIеял рукIана кинабго 
рахъалъ. ЛъикIал хIасилал ккана налогал ракIариялда, ракьал 
тIад хъваялда. ЗахIмалъаби ругониги районалда букIана 
чIара-хьараб политикияб ахIвал-хIал. Гьедин букIиналъул 
мурадалда гIемераб хIалтIи гьабуна районалъул АТКялъ. 
Гьелъ квербакъи гьабуна киналго социалиялгун экономикиял 
рахъал тIуразаризе, цо къадаралъ лъикIлъана гIадамазул 
гIумро гьабиялъул даража. 
 Гьел ккола щивав районцоясул, нилъер киналго гIадамаз 
гьабураб хIаракатаб хIалтIул хIасил. Дир ракI чIола гьединаб 
пайдаяб къагIидаялъ цадахъ рекъон гьабулеб хIалтIи цIияб 
соналда жеги цIикIкIинин. Гьелъул цIикIкIараб кIвар буго 
ЦIияб соналдаги халат бахъине бегьулеб финансовиябгун 
экономикияб чIара-хьараб хIал гьечIолъиялъе, ай 
кризисалъулал щартIазда хIалтIулаго.
   Нилъ гъорлъе лъугьунеб ЦIияб сон баркизе бокьун 
буго райадминистрациялъул, депупатазул Собраниялъул 
рахъалдасан тIолалго районцоязда.
   Биччанте ЦIияб сон нилъер щивасе букIине рохалилаб, 
чIара-хьараб, талихIаб.
   Нужер щивасул ургъелаби, къварилъаби араб соналъулъ 
хутIаги, бач1араб Ц1ияб Соналъ нужер къавулъе лъикIаб 
гуреб хабар бачIунгеги!
  ТIурайги щивасул ракIазул мурадал, анищал. ЦIияб сонгун, 
цIияб талихIгун, хириял районцоял!

ГIиса НУРМУХIАМАДОВ,
«Унсоколо район» МОялъул бетIер.

ЦIияб 2019 сонгун! 

ТалихIаб батаги! Дагъистан  цIуниялъе
ва цебетIеялъе  

   Араб анкьалда РДялъул БетIер В. Васильевас 
МахIачхъалаялъул халкъияб магIишаталъул 
университеталда дандчIвай тIобитIана 
муниципалиял районазул  ва исполнительнияб 
власталъулги нухмалъулезулгун. ХIалтIул лъикIал 
хIасилал ругел бакIалъулаб самоуправлениялъул 
нухмалъулезе кьуна шапакъатал.
   Совещаниялъул лъикIаб рахъ букIана РФялъул 
Правительствалъ араб заманаялъул хIасилалги 
данде росун республикаялъул хIалтIул «лъикIаб 
динамика» букIин бихьизабулеб букIин. 85 
регионалъе шапакъат кьуна гьеб халгьабиялъул 
хIасилалда рекъон. Гьезда гьоркьоб буго 
Дагъистанги. Гьеб буго I3 бакIалда.
   «685 млн. гъурущ Дагъистаналъул 
республика социалиябгун экономикияб рахъалъ 
цебетIезабиялъе гIезегIанго гIураб къадар буго. 
Гьединго гьеб ккола нилъер тIадчIараб захIмат 
кIодо гьабиги. Шапакъат нилъеца хвезабизе бегьула 
бищунго хIажаталъубе, нилъерго балагьиялда 
рекъон. Грантазулаб кумек ахирияб заманалда 
цебетIун буго,-ян бихьизабуна гьенив кIалъалаго 
РДялъул Правительствалъул пред. А.Здуновас.
   -РФялъул Президент В. В. Путиница 
исполнительнияб власталда цере лъураб 
масъалабиги ричIчIун намус бацIцIадго хIалтIи буго 

гьезул жакъа цере лъурал кIвар бугел масъалаби,-
ян бихьизабуна Дагъистаналъул БетIер В. 
Васильевас гьенив кIалъалаго. Гьезул хIалтIудехун 
бугеб жавабчилъиялъулъ буго Дагъистан цебе 
бачиналъул аслияб кIвар. «Гьеб ккола социалиялгун 
экономикиял хIасилал лъикIлъиялъе, сахлъи цIуни, 
нухал, транспорт хIалтIизаби цебетIезабиялъе 
кIвахI гьечIого хIалтIи. Амма гьеб киналъулго 
бетIералда букIине ккола гIадамазул тIалаб гьаби 
ва статистикаялда хадуб халкквей». Гьенибго 
В. Васильевас тIадчIей гьабуна Дагъистаналъе 
бачIунеб соналъе бугеб бюджеталда. Гьеб 
тIаде цIикIкIун буго 20 %. Кьварун бихьизабуна 
хадубккунги коррупциялде, цIогьалде, целевияб 
гуреб къагIидаялъ бюджет харж гьабиялде данде 
цIоб тун къеркьезе кколин.
   ДандчIваялда букIана шапакъатал кьейги. Гьелда 
гъорлъе ккана нилъер  Унсоколо районалъул бетIер 
ГI. НурмухIамадовги. Гьесие кьуна «Дагъистан»,-
абураб каранда балеб гIаламат, цереккун гьел кьун 
рукIана РДялъул Правительствалъул членазе.
   Хадубги В. Васильевас абуна: «Гьарула киназго 
«Дагъистан» гIаламат щвараз гьеб мустахIикъаб 
куцалда баян, гьелда бахъун бугелъул 
Дагъистаналъул герб!,-абун.

(ГI. НурмухIамадовасе кьуна каранда балеб гIаламат)

Баркула ЦIияб сон, районцоязда,
ТалихI-рохел босун бачIун батаги!
РекIел мурад тIубан, сахлъи щулалъун
Гьаб дуниялалда бокьухъе таги! 
Улкаго чIухIарал лъимал гьареги
Роххалий гурони руссен ккогеги,
Кьалде нилъ ахIулел, Аллагьас рачун
Ракълилаб гIумроялъ къвал жемун таги!

ТIабигIаталъ кьолел тIолго нигIматал
ТIадегIанас нилъей гьарза гьареги,
ВатIан цIунун ругел гIолилал васал
Къадараб цIар босун тIад руссунгеги!
МугIрузда гIиялги гIодор ахалги
Хьиндалазул ракьда жеги цIикIкIаги,
БачIаралъ талихIгун рохел бачIаги
Берцинаб гIумрудул рохел чIахъаги!

ЛъикIабщинаб, нужее!
   25 декабралда Шамильхъала поселокалда букIана 
паркалъулаб зона рагьи. Гьеб тадбиралда гIахьаллъана РДялъул 
МугIрул территориалияб округалъул полномоченнияв пред. 
М. Камилов, РДялъул Халкъияб Собраниялъул  депутат М. 
МухIамадов, районалъул бетIер ГI. НурмухIамадов, бетIерасул 
замал, Шамильхъала поселокалъул бетIер М-ХI. ХIажиев, 
райадминистрациялъул хIалтIухъаби, цогидал районаздаса 
гьалбал, районалъул гIадамал.

(Ахир 2 гьумералда)

ЦIилъаби

Шамильхъалаялда рагьана 
паркалъулаб зона

ЦIиял мурадазде ишанги босун
   Нилъер щивасе араб сон хутIана батIи-
батIиял ишаз кIочонареблъун. Щивасул 
руго жинди-жиндир рохелал, хIасилал, 
пашманлъи, букIинеселъе планал. Жакъа 
нижеца районалъул букIинеселъул рахъалъ 
гара-чIвари гьабулеб буго районалъул бетIер 
ГI. НурмухIамадовасулгун.

  -ГIиса МухIамадович, кинаблъун ракIалда 
чIараб дуда араб сон? 
     Гьале сверана ХХI гIасруялъул цойги сон, 
бегана нилъер гIумроялъул цойги тIамач, нилъеца 
дандчIвай гьабуна 20I9 соналда.  Нахъа тараб сон 
Россиялъе, Дагъистаналъе ва Унсоколо районалъеги 
букIана социалиябгун экономикияб ва культурияб 
рахъалъ цебетIураблъун, гIуцIарухъанлъиялъулаб 
гIумроялъулъ лъикIаб лъалкI нахъе тараблъун.
   Арал саназда нилъеца росабазул гIадамазул 
мурадал ва хIажалъаби тIураялда цадахъго киналго 
бутIаби церетIезариялъе гIемерал хIалтIаби 
гьаруна. Байбихьудаго абизин; араб 20I8 соналъул 
байбихьудаса нахъего жигараб хIалтIи унеб букIана 
I8 марталда букIараб Россиялъул Федерациялъул 
Президент вищиялъул мурадалда. Рищиял 
районалда тIадегIанаб даражаялда инеги ана. 
Гьединго гIолеб гIелалъе тарбия кьеялъул рахъги 
хIисабалде босун тIоритIана ВатIан цIунулезул, 
руччабазул праздникал, халкъалъе гIоло цIар 
рагIарав къеркьохъан МахIач Дахадаев гьавуралдаса 
I36 сон тIубай. ТIобитIана «Сахаб гIолохъанлъи 
– нилъер букIинесеб»,-абураб форум. КIудияб 
ВатIанияб рагъ лъугIун 73 сон тIубаялъул праздник, 
Бергьенлъиялъул парад.   Районалъго гIахьаллъи 
гьабуна  «ХIорил рагIаллъабазе - рацIцIалъи» 
акциялда рекъон тIоритIарал субботниказда. 
    Араб соналда районалда рагьана биологиял 
гIелмабазул доктор Гъ. ГIабдурахIмановасул 
цIаралда бугеб теннисалъулаб клуб.
   - Щиб гьабизе кIвараб араб соналда 
культураялъул сфераялда?
   -Халкъалъул къиматал гIадатал цIуниялъе 
тIадегIанаб даражаялда лъун буго культурияб 
хIалтIиги районалда. Зама-заманалдасан тIоритIула 
гьенир культуриялгун халкъиял, цогидал районазул 
коллективал ахIарал тадбирал.
   -Кинаб къимат кьолеб дуца районалъул об-
щественниябгун политикияб ахIвал-хIалалъе? 
Араб соналда экстремизм терроризмалде данде 
къеркьеялъе, цересел саназго гIадин гIезегIанго 
хIалтIи гьабун бугелъул.
   -Ахириял саназда бищунго районалда кIвар 
кьолеб суаллъун букIана терроризмалде, 
экстремизмалде данде къеркьеялъул хIалтIи. 

Щибаб къойилго хIалуцараб къагIидаялъ лъун 
букIана гьеб суал. Гьелъул хIасилалда 20I8 
соналда гIемерго гIодобе биччараб ахIвал-хIал 
лъугьана районалда. ГьабсагIаталдаги АТКялъул 
хIалтIухъабаз гIадамазда гьоркьоб гьабула 
адресниябгун профилактикияб хIалтIи. Гьеб 
гьабула терроризмалъул нухда рукIарал 64 чиясул 
гIагарлъиялда  гьоркьоб. Гьединго араб соналда 
гьединазда гьоркьоб гьабуна  I79 адресниябгун 
профилактикияб гара-чIвари. Гьеб ишалде 
гьоркьоре рачуна  ихтияр цIуниялъул хIалтIухъаби, 
рухIиялгун общественниял хIаракатчагIи. ГIолеб 
гIелалда бихьизабула ИГИЛалъул  бицунел фильмал, 
кодохъ босун буго гIолеб гIелалъе мекъаб нухдасан 
унгутIиялъе тарбия кьеялъул хIалтIиги.
  -Кинаб къимат кьолеб дуца районалъул 
экономикаялъул бугеб ахIвал-хIалалъе. Кинаб 
стадиялда бугеб гьелъул цебетIей?
  - Квешал гьечIо 20I8 соналда районалда экономи-
киял хIасилал. Финансазул рахъалъ чIара-хьараб 
хIал гьечIониги гIадамаз жидецаго хIадурараб 
къайи бичиялъул хIасил бахуна 2,5 млрд. гъур. 
Кидагосел яги заманалъулал, кинабниги 760 ед. 
хIалтIулел бакIал рагьун руго. Араб соналда налогал 
ракIариялъул план районалда тIубан буго I0I %.
  ГIемераб хIалтIи гьабуна ракьул участкаби, мина-
къай тIад хъваялъе гIадамазда гьоркьоб бичIчIи 
кьеялъул хIалтIи гьабулаго. Гьелъул  хIасилалда 
кадастровияб учеталда лъуна 2I6 ракьул участка, 3I0 
объект, рахча-хьван хIалтIулел 65 индувидуалияв  
предпринимателасул гьабуна хъвай-хъвагIай, 
захIматалъул къотIи-къаял хъвана 250 чиясулгун. 
Гьел хIалтIаби жеги унелги руго ва хутIулел руго 
ЦIияб соналда бищунго кIвар кьезе кколеллъун.
   -20I8 соналда цIакъ гIемер тIоритIана 
спортивиял тадбирал; турнирал, къецал. 
Гьелъул хIакъалъулъ шиб дуца абилеб? 
   - ЧIухIарав вуго нилъер районалдаса квер жубан 
рагъулъ, эркенаб гугариялъулъ, греплингалда, 
столалда хIалеб теннисалда, джиу-джитсалда, 
правилаби гьечIеб рагъулъ, мини-футболалда, 
волейболалда, махщалил рагъазда нилъер гIолилазул 
хIасилаздаса.
   Араб соналда гIемерал къецал гьаруна спорт 
цебетIезабиялъе, гьелъул миллиял видал цIуниялъе, 
халкъалъул сахлъи щулалъизабиялъе. Къецал 
т1орит1ана гьоркьохъел школазда, росабазул 
бутIрузда, учреждениязда гьоркьор.
   Хадубккунги гьединаб гIадат гIодобе ккезе теларин 
хьул буго дир.
   -ГьабсагIаталда районалда захIматаб хIал 
буго бакIал раялда хурхун. Гьеб рахъалъ кинал 

планал ругел?
   -БачIараб соналъул масъалабазул бицунаго кIвар 
кьезе кколеблъун районалда буго бакIал рай. Гьеб 
рахъалъе жакъа хIалтIулел руго гIемерал федералиял 
программаби, гьездалъун хIалтIи гIуцIизе ккола 
хадубккун нилъецаги. ЦIияб соналъе гIемерал цIиял 
планал руго бак1ал раялъе.
   -КIочене бегьуларо щивав чи  хъатIулел 
суалал, гьел ккола жилищниябгун коммуналияб 
магIишат ва нухал. Къимат кье гьеб рахъалъе 
жакъасеб къоги цебечIезабун.
   - ГIемерал лъикIал хIалтIаби гьаруна гьеб суалалда 
хурхун араб соналда. Гьеб рахъ хадубккун къойилаб 
суаллъун бук1ине буго.
   -Сундалъун цIияб соналда райадминист-
рациялъул аппараталъ гIадамал рохизаризе 
ругел? Кинал масъалаби нужеда цере чIун ругел?
   -Сундасаго цебе хIалтIи гьабизе буго щвараб 
бакIалдасан. ЛъикIаб кинаб бугониги проект 
бачIани, гьебги кьучIое босизе буго.     Планал 
гIемерал руго, гьел тIуразе кIолеллъунги руго.
  -Гьабулеб хIалтIуда хурхун цойги щиб бицине 
дуе бокьилеб?. 
   -Лъай кьеялъул бутIаялда гIемерал лъикIал 
хиса-басиял ккана араб соналда. Школазда лъуна 
системниял видеонаблюдениял ва хIажатаб 
оборудование. ГьабсагIаталда районалда цIалуда 
хадубгъей лъималазул буго 97,7 процент, цIалул 
качество – 48,5%.
  20I8-20I9 цIалул соназда гIемерго гIатIилъизе 
буго гьеб суалада хурхун гьабулеб хIалтIи. 
Территориялда хIалтIизе руго 36 лъай кьеялъул 
учреждение. Лъималазул сахлъи цIуни борхиялъе 
хIалтIула кIиго лагер; «Сосна» ва «Дружба». Гьениб 
щибаб санайилго  хIалхьи гьабула 1100 лъимералъ.
  -Дур цIияб соналъе гьари-рахьи.
    -Цойги нухалъ ракI-ракIалъ баркизе бокьун буго 
районалъул г1адамазда   ЦIияб 20I9 сон Унсоколо 
райадминистрациялъул,  районалъул Собраниялъул 
ва дирго рахъалдасан.
   Биччанте ЦIияб сон нилъер щивасе букIине 
рохалилаб, чIара-хьараб, талихIаб! Нужер щивасул 
ургъалаби, къварилъаби араб соналъулъ хутIаги! 
ЦIияб Соналъ нужер къавулъе лъикIаб гурони хабар 
бачIунгеги! ТIурайги щивасул ракIазул мурадал, 
анищал!
   

ГIиса МухIамадович НУРМУХIАМАДОВ.
«Унсоколо район» МОялъул бетIер.  

Шамильхъалаялда рагьана паркалъулаб зона

   Тадбиралда ГI. НурмухIамадовас абуна: -Ассаламу гIалайкум, хIурматиял 
Шамильхъалаялда ва районалда гIумро гьабулел, хириял гьалбал! 20I7 соналда 
Россиялъул Президент В. В. Путинил тIадкъаялда рекъон Россиялъул территориялда 
хIалтIизе байбихьана «Комфортная городская среда»,-абураб приоритетнияб проект. 

Гьелъул мурад букIана Россиялъул гIадамазе хIухьбахъиялъе киналго санагIалъаби 
чIезари, гьелъие гьабулеб хIалтIул качество борхизаби. Дагъистан республикаялъул 
БетIер Владимир ГIабдугIалиевич Васильевасул кумекалдалъун гьеб проекталда 
гIахьаллъизе рес щвана нилъер районалъеги. Гьес кумек гьабуна Шамильхъалаялъул 
парк къачIазе. Гьелъухъ ракI-ракIалъулаб баркала загьир гьабизе бокьун буго В. 
Васильевасе гьабураб кIудияб квербакъиялъухъ.
    ХIакъикъаталдаги дагьаб гьабун гьечIо хIалтIи, гьелъул хIасилаз гIемерал саназ 
роххизаризе руго поселокалъулазул ракIал. ЦIиял тротуарниял плиткабиги ккун 
гьабураб, жаниб лъималазе расандизе площадкаби ругеб гьаб берцинаб парк тIад 
калам гьечIого хутIила хIалхьи гьабизе бокьаразе санагIатаб бакIлъун. Ихдал гъутIби 
гIурччинлъараб мехалъ парк лъугьина жеги гьайбатаблъун.
   Гьеб программаялде гъоркье ккола  районалда жеги 8 росаби ва 33 объект. Божарав 
вуго парковияб зона букIинеселъе байбихьи букIинин, гьеб рахъалъ жеги гIемераб жо 
гьабун бажаризе буго нилъехъа.
  Хириял гьудулзаби, бокьун буго нужеда, районалъул ва Шамильхъалаялъул 
гIадамазда   ракI-ракIалъ баркизе гьаб парковияб зона рагьи. Божарав вуго гьелъул 
гIадамаз унго-унголъунги гьаб пайдаяб ва качественнияб хIалтIул къиматги гьабун 
гьаб санагIатаб хIалхьиялъул бакI цIунилин, ракI унтун гьаб гьабуразул захIмат гIадада 
хвезе гьабиларин. ЦIуне гьаб гьитIинаб бугониги гьайбатаб парк!
   Рес щун букIаго баркизе бокьун буго нужеда тIаде щолеб ЦIияб Сон. Биччанте 20I9 
соналъ щивасе мурадал тIуралел ресал рагьизе. Лъималаз рохизареги нилъ жидерго 
церетIеяз, киналго сахго хутIаги, тIурайги щивасул мурадал! ЦIияб Сонгун, цIияб 
талихIгун гьудулзаби!
     Гьединго саламалъулал рагIаби абуна М. Камиловас,М-ХI. ХIажиевас.
       Парковияб зона рагьиялъул тадбиралда концертгун цере рахъана Шамильхъалая
лъул культураялъул Рукъ, «Сказка» ясли-ахалъул гьитIичал, искусствалъул школалъул 
цIалдохъаби.
   КъотIана паркалъулаб зона рагьиялъе лента. Гьеб къотIана районалъул гимн 
ахIулаго.
   Шамильхъалаялъул парковияб зона гьабуна къокъаб болжалалда ва качественнияб 
къагIидаялъ.  

ЦIияб - 2019 сонгун,
гьудулзаби!

Кинаб гьеб 
букIине бугеб?

(Восточнияб календаралда рекъон)

   Рекъел бокьулеб ракьул тIабигIияб гучалъул Гьоялъул соналдаса 
хадуб тIаде щвана лъикIлъи бокьулеб ТIогьилаб ракьул Болъонил 
сон. Востокалъул календаралда рекъон 20I9 сон байбихьула 20I9 
соналъул 5 февралалдаса нахъе, гьеб лъугIула 2020 соналъул 24 
январалда. Кинабха букIине бугеб гьеб сон нилъее?
   20I9 сон ине буго финансовияб рахъалъ битIккеялъул, 
лъикIлъиялъул, хъизаналъулаб талихIалъул, лъимал цIикIкIун 
гьариялъул гIаламаталда гъоркь. Амма киналго лъикIлъаби рукIина 
дурго цIикIкIараб хIаракаталъул, цере лъолел чIванкъотIарал 
мурадаздалъун ва тIадчIараб хIалтIудалъун бачIараб. 
   Болъон жибго ккола гIанчIаб ракIалъул (оптимист), свак гьечIеб ва 
захIмат бокьулеб. ХIехьоларо сихIирзаби, хIалихьатал, хIалтIичIого 
кваналел. Бищунго битIун ккезе буго гьаб соналда росдал 
магIишаталъул хIалтIаби гьарулезе. Финансовиялгун экономикиял 
махщелазул гIадамал дагьго ккезе руго батIи-батIиял хIинкъиязде 
гъоркье, инвестициязе гьеб букIине буго битI кколеб.
   БитI кколеб букIина сон щулияб гьудуллъиялъе, ишалъулал 
бухьеназе. Гьединго Болъоналъ хIал кьола хъизаналъе, рокьула 
цIикIкIараб къадар лъималазул. Гьеб рахъалъ гьанжелъизегIан 
битIккечIезе рес буго хъизаналъулаб талихI битIун гIуцIизе.   
   Болъоналъ хIехьоларо жибго хутIи, хиянатлъи. Гьелъие бокьула 
хIалкIун гIарац хвезабизе,  буго гурхIел бугеб ва квер гIатIидаб, 
бокьула жиндего кIвар кьей. Зодиакалъул гIаламаталда гьоркьоб 
гьеб рикIкIуна «Смеющий Буддалъун», бокьула махсаро-хочI, 
божула букIине рес гьечIелда.
   ЦIияб Соналъ лъиданиги ракI хоге, барщарал нужер  ратани, 
рекъезаре! ЦIияб Соналда дандчIвалаго рекIел хIал букIараб 
хIалалъ унин абула тIубараб сон.

Киб ва кин ЦIияб соналда дандчIвалел?
   Дунялалдаго тIад ЦIияб сон кIодо гьабизе 
байбихьана нилъер эраялде щвезегIанго, 
3 гIасруялда. ТIоцебе гьеб кIодо гьабуна 
некIсияб Месопотаниялда. Гьелъие 
байбихьи лъуна Рималъул хан Юлий 
Цезарица нилъер эраялде щвезегIанго 
46 соналъ цебе, къоги чIезабуна I 
январьлъун. ГIемерисел улкабазда ЦIияб 
сон Григорианскияб календаралда рекъон 
кIодо гьабула 3I декабралда къаси ва I 
январалда.
   ЦIияб сон унго-унголъунги ккола 
интернационалияб праздник, амма батIи-
батIиял хIукуматазда гьеб кIодо гьабула 
жидеего хасаб куцалда. Лъица кинха гьеб 
кIодо гьабулеб?

Италиялда
  ТIолабго хIасраталда гордуниса гъоркье 
бала  церегосел итуял, бакIал ва цогидабги. 
Панамаялъул гIадамаз хIаракат бахъула 
ЦIияб соналъул сордоялъ хIалкIванагIан 
ахIи-хIур гьабизе, гьелъие гIоло риччала 
жидерго машинабазул сиренаби, пештIола, 
ахIдола. Италиялъул Дед Мороз ккола Бабба-
Натале. Гьениб рикIкIуна ЦIияб сон  жидерго 
басралъаралдаса ратIалъун кIодо гьабизе 
кколин. Гьез басралъараб къайи къватIибе 
бала кIудияб хIасраталда, басриялъул бакIалда 
босула цIияб.
   Гьезул цIияб соналъул столалда букIине 
ккола цIулакьо, чечевица ва цIибил. Гьел 
рикIкIуна гIумро халалъиялъул, сахлъиялъул 
ва битIккеялъул аслулъун.
   Цойги гьадинаб гIадат буго гьезул.   I 
январалда радалго иццухъаса цIун босула 
рокъобе лъим. Гьудулзабазе кьезе жо гьечIони 
кьола оливкаялъул гъотIол гьитIинаб 
гIаркьелгун цадахъ лъим. Лъеца талихI 
бачIунин рикIкIуна гьез. Гьезие кIвар букIуна 
щив гьеб къоялъ тIоцеве дандчIвалевалиги. 
Бищунго лъикIавлъун рикIкIуна гьод къуларав 
херав.

  
Германиялда

  Гьениб Санта Клаус гIадамазухъе вачIуна 
хIамидаги рекIун. ЦIияб соналъул сордоялъ 
гьез берцинго къачIала елка. Лъималаз гьесие 
кьола башмакал. Кутакаб рохалида кIодо 
гьабула  гьез ЦIияб сон.

  
 Эквадоралда

   Гьениб багIараб кьер рикIкIуна рокьилъун, 
тIогьилаб – гIарацлъун. ТалихI хIажатаз 
ретIуна багIараб ретIел, гIарац хIажатаз – 
тIогьилаб.
  БитIухъе сордо бащалъараб мехалъ 

Эквадоралда рухIула ясикIаби, гьелда цIар 
ккола «Къоролзабазул гIоди» абураб. Гьелъул 
магIна ккола жидерго къадарал пишабазухъ 
гIоди абураб. Кинабго квешлъи тIаса иналъе 
стакан лъим къватIибе хвалчиги букIуна 
гьезул.

Швециялда
 Гьез дунялалъего сайгъат гьабула ЦIияб 
соналъул цIорол игрушкаби. Гьезул къватIазда 
ва рукъзабахъ гвангъун бакараб канлъи цIияб 
соналъ свинабуларо. ЦIияб соналъ лъималаз 
тIаса бищула Королева Люгия, гьелда ретIуна 
хъахIаб горде, ботIрода лъола свечкаби 
ракараб корона. Гьелъ лъималазе, рукъалъул 
хIайваназе кьола сайгъатал. Масала, катие – 
сливкаби, гьвеялъе – ракьа, хIамие – ламадур.

   
ЮАРалда 

   Полициялъ авалал къала транспорт 
хьвадичIого букIине. Гьезул промышленниял 
шагьаразда роха-хинлъиялъул асаралда гъоркь 
батIи-батIиял тIагIелал гордунисан къватIире 
рехула. ГIадамазда лъазабула цIакъго бакIаб 
къайи къватIибе бачче, рехич1ого,-ян.

  
 Англиялда

   Гьениб бижана тIоцебе ЦIияб сон баркулеб 
открытка. Кьижулеб мехалъ лъималаз столалда  
лъун тола гъадаро Санта-Клаусас жаниб 
сайгъат лъезе, башмаказда жаниб къазабун 
тола гьесул хIамие хер. ЦIияб соналъул 
сордоялъ  рогьинегIан ричула къватIазда 
игрушкаби. ЦIодорго хал ккун рукIуна гьел 
цIумур кьабиялъухъ, цоцада рохун баркула 
праздник. ЦIияб соналъул столалда букIуна 
гургур, бежараб картошкаги аскIоб лъун, 
соусги тIаде тIун, рукIуна гьуинлъаби, пихъал. 
БитIухъе ЦIияб сонил сигнал кьолаго нахъа 
рукъалъул нуцIа рагьун тола басрияб сон 
ине, ахирисеб сигнал кьолаго рагьула цебесеб 
нуцIа цIияб биччазе.

СШАялда
   Америкаялъулазе ЦIияб сон байбихьула 
битIахъе 00 сагIаталда. Площадалде 
ракIарараз цоцада баулаго баркула гьеб, кьола 
машинабаз сигналал. ГIадатлъун билъараб 
квен буго гьезул бецIаб горох. Гьелъ битIккей 
босун бачIунин рикIкIуна америкаялъулаз.
   I995 соналда СШАялъул ХъахIаб рукъалъул 
аслияб площадалда бан букIуна дунялалдаго 
бищунго кIудияб электрическияб гирланда, 
гьенисан дунялалдаго тIибитIана  жидеего 
ЦIияб соналъе планал гьари. Гьезул столалда 
нахъа квана-гьекъей букIунаро, амма цоцазе 
сайгъатал кьола. 

Лъалищ нужеда?

Нилъер цивилизация тIоцебесеб яги ахирисеб кколаро
   Гьединаб хIасилалде бигьаго рачIине бегьула «санагIат гьечIел антефактал» 
хIисабалде росани. СанагIат гьечIеллъун гьел ккола нилъер гIадаб кьури 
гьечIеб гIелмуялъе, ай кинго ракьалда нилъеде щвезегIан кинаб букIаниги 
цивилизация букIинчIин чIараб. Масала, (Лемур, Атлантида, Гитербария) 
жеги анцI-анцI, нус-нусгоялдаса цIикIкIун гьел рукIарал ратаниги.
   Байбихьула ракьул гIумруялъул заманалъулаб шкалаялъул бищунго 
рикIкIадаб точкаялдасан. ЮАРалда буго Клерсердорг кьуру. Гьенир церего 
ратана ва хадурккунги ратизе рес буго гIажаибал гофри гIадал шарал, 
батIи-батIиял жалазда релъарал ва жидеего хасиятал объектал, къиматаб 
металлалъул яги чIабар гIадал, канчIаб, картIахараб материал гъорлъ 
бессарал гIадал тIагIелал. Гьел артефактазул  батизе бегьула 3 миллиард 
сон. Щиб мурадалъе лъица гьел гьаруралали нилъеда киданиги лъазе гьечIо. 

бихьулеб букIахъе цересел цивилизациязул гIицIго гьел нахъе хутIун руго.
   I9 гIасруялъул тIоцебесеб бащалъиялда Америкаялъул Доргестор 
огругалъул Массачуссе штаталда кьураби кьвагьизарулеб заманаялда кIиго 
гIажаибаб кесек батана. Хадуб гьел ратана цинковияб сплавги хIалтIизабун  
цIикIкIараб къадар гъорлъ гIарац бугеб, декоративияб къагIидаялъ гьабураб 
кIиго металическиял вазаби. Гьарун руго кутакаб качествалда. Гьел берцин 
гьарун руго батIи-батIиял кьераз релъун, масала, буго цIолбол хьопал, гьел 
сверун къачIан руго гIарцуца.

(Ахир 4 гьумералда)

Спорт

  Гьединабго санагIатаб гуреб артефактлъун ккола Юта 
штаталда цIех-рехал гьарулаго батараб кIиго хьитги 
цо туфлиги, кIиабизеги Невада штаталда батараб 
сандалин (гьез бан батизе бегьула 200-600 млн. сон).
   Гьединго Приморьялъул Партизанское районалда 

батана гIемер кIудияб гьечIеб кристалическияб 
муассанит. ГьабсагIаталда гьединаб муассанит гьабизе 
гIемераб жан кьезе ккола, гьеб материал алмазалдаса 
гIемерго багьаяб буго. Гьединал тIагIелал гьариялъе 
нилъер гьечIо данде кколеб технология. АнцI-анцI 
миллион саназ цебе лъицаялиго гьел бигьаго гьарун 
руго.
   Гьединал чанго миллион саназ цере рукIарал тIагIелал 
ратиялъ бичIчIула дунялалда рикIкIен гIемерал 
цивилизациял рукIараблъи ва гьел хадурккунги 
рукIине бегьулеблъи.

Нилъер цивилизация тIоцебесеб 
яги ахирисеб кколаро

   Араб анкьалда районалъул администрациялда букIана ГIашилтIа 
росдал ясазул волейболалъул командагун дандчIвай. Гьеб ккола 
республикаялъул лъай кьеялъул хIалтIухъабазул спартакиадаялда 
ва республика бахун къватIирги бергьараб команда.
   Дагьаб цебегIан гьел рукIана районалъул бетIер ГI. 
НурмухIамадовасухъ. Гьес бергьаразе рагIи кьун букIана гIарцулал 
сайгъатал гьаризе. Гьал къоязда бетIерасул рагIи тIубазабуна 
ЕИСалъул нухмалъулев М-Н. ХIайбулаевас, гьезухъе щвана гIарац 
жаниб лъурал конвертал. Гьарана гьезие хадурккунги бергьенлъаби, 
щулияб сахлъи, гIумроялъулъ талихI.
   ГIашилтIа росдал руччабазул командаялъ цIикIкIараб гIахьаллъи 
гьабула районалъул, республикаялъул ва улкаялъулги къецазда. 
Гьел лъабцIулго рахъана республикаялъул чемпионаллъун. 
Командаялъ гIахьаллъи гьабуна Пензаялда тIобитIараб риидалил 
ТIолгороссиялъул спартакиадаялда. 2004 соналда гьел гIахьаллъана 
Чебоксаралда тIоритIарал риидалил хIаязда. Гьениб ккуна лъабабилеб 
бакI. Гьел абуни ккола гIемерал бергьенлъабаздасан цо-цоял. 

Бергьаразе шапакъатал

   22-23 декабралда эркенаб гугариялъул рахъалъ тIоцебесеб бакIалъе 
гIоло 2001 соналда гьарурал гIолилазда гьоркьоб къецал тIоритIана 
Майданское росдал школалда. Къецазул аслияб мурад букIана 
цере ине рес бугел спортсменал-гIолилал загьир гьари. Гьелъие 
судьязулаб коллегия гIуцIун букIана Россиялъул ва республикаялъул 
спорталъулаб категория бугел гIадамалги гьоркьоре рачун. Къецазе 
нухмалъи гьабуна спорткомитеталъул пред. М. МухIамадовас. Гьеб 
тIобитIана ФИЛалъул къагIидабиги цIунун.
   ТIоритIулел къецазда гIахьаллъана батIи-батIиял цIайиязул, 
гIицIго районалъул школазда цIалулел цIалдохъаби. Данде кколел 
цIайиязда тIоцересел бакIал ккуна Балахьуниса – А. ХIамзатовас, 
Унсоколоса – А. ГIабдулаевас, И. МухIамадовас, С. МухIамадовас, 
ХI-М. ГIабдулаевас, Д. ГIабдулаевас.

Районалда тIоцебесеб
 бакIалъе гIоло

  ХIурматиял районалъул педагогал, 
цIалдохъаби, эбел-эмен!
    Изну кье районалъул лъай кьеялъул 
отделалъул рахъалдасан ракI-ракIалъ баркизе 
нужеда тIаде щвараб ЦIияб 20I9 сон!
   ЦIияб Соналъ рагьула нилъе гIумроялъул 
цIияб гьумер, хьул буго гьаб сон букIинин 
нилъее талихIгун бачIараблъун, жив-живасул 
анищал ва мурадал тIуралеблъун, хIалтIулъ 
бергьенлъаби гьарзаяблъун.
    Биччанте ЦIияб сон букIине рохалилаб, 
чIара-хьараб, гьава-бакъ рекъараб.

   Нужер ургъелаби, къварилъаби араб 
соналъулъ хутIаги, бачIунеб соналъ киназулго 
къавулъе лъикIаб гуреб хабар бачIунгеги.
   Гьарула щивасе щулияб сахлъи, сахаватаб 
гIумро, хъизаналда талихI, дунялалда рекъел, 
тIурайги щивасул ракIазул мурадал.
   ЦIияб Сонгун, цIияб талихIгун!

Л. МУХIАМАДГIАЛИЕВ
Районалъул лъай кьеялъул отделалъул 

начальник.

ЦIияб сонгун, педагогал!

    20I8 соналъул 23 ноябралда Дагъистан 
Республикаялъул БетIер В. Васильевас 
№ I00 бугеб распоряжениялда рекъон 
экономикаялъул ва финансазул рахъалъ 
цебетIей лъугьинабиялъулъ росарал 
тIадегIанал хIасилазе гIоло  РДялъул Ун-
соколо районалда бугеб № I0 федералияб 
налогазул хъулухъалъул инспекциялъул 
начальник ХIажиев ХIажи МухIамадовичасе 
кьезе лъазабун букIана Баркала.
  РДялъул федералияб налогазул 
хъулухъалъул Управлениялъул коллегиялда 
гьал къоязда В. ГI. Васильевас налогал 
ракIариялъул тIадегIанал хIасилал росарал 
гIадамазе шапакъатал кьуна. КIудияб 
разилъигун гьеб кьуна ХI. ХIажиевасеги.
   ЦIияб Сонгун  цадахъ гьеб гьайбатаб 
шапакъат баркула ХI. ХIажиевасда 
районазда гьоркьосеб налогазул 
инспекциялъул хIалтIухъабаз. 

Баркула! 

   

КIиго студент экзаменалдаса хадур:
     -Гьа, кин ккараб?
   - Лъабгоялда кьуна. БачIинахъего бокьун 
букIана щугоялъе кьезе, хадуб ракIалде ккана 
лъабгоялда кьун лъикIин, хутIараб гIарцуде 
пиво гьекъелин.

*   *   *
   ЦIураб автобусалъуве вахун вачIуна лъикIго 
гьекъарав ва хъалияналъул кIкIуялъулъ восарав.
  Автобусалда рукIаразул ццим бахъуна.
   -ЧIобогояб автобусалдагIаги рекIине бегьу-
лародай унго,-ян гъул-гъудула гьел.
   -ГIадамал, бажаруларо дихъа чIобогояб 
автобусалъув, гIодов ккола дун гьелда жанив…

*   *   *
   Цо гъалмагъир чияс цоясда абула:
   -ЧIалгIана дида гьадинаб бата-батараб 
гьабулеб гIумро, къаси кьижичIого, 
полициялдаса вахчун вукIин. Банкалдеги ун 
кредит босила, рагьила фирмаги, продуктаби 
ричизе лъугьина…
  -Лъица гьеб куц-мухъги бихьун дуе кредит 
кьолеб?
   -Дица гьезда лъаларедухъ босиларищ гьеб?

*   *   *
   Мехтарав тIаделъула лавкаялда вугев 
пенсионерасде.
   -Эмен, бице кив гIумро гьабун вугев Семен 
Семенович.
   -Мун ккола гурищ Семен Семенович!
   -Дида гьеб лъала. Дуца бице кив дун гIумро 
гьабун вугевали.

Дагьабго гьими

Махсаро-хочI


